
Već je prošlo više od pola našeg projekta i mi smo se „ugnijezdili“ u „naše“ četiri opštine. Ujedno se radujemo što smo sa Jelenom Maksimović u Novom Gradu/Bosanskom Novom, Brankom Lazarević u Bijeljini i Koviljkom Špirić u Tesliću mogli osnažiti nas tim. Osim toga, PONS, lokalna organizacija koju smo mi osnovali, je u pripremnoj fazi implementacije svog vlastitog projekta. Uprkos vremenski ograničenom projektu, postepeno se usmjeravamo ka budućnosti.

U ovom broju vam predstavljamo projekat „Ljetnja škola za romsku djecu“ u Bijeljini, čiji uspjeh je i nas same iznenadio. To nas ohrabruje da nastavimo i dalje raditi na jačanju naših snaga.   

LJETNA ŠKOLA

Prema nekim procjenama, u Bijeljini je prije rata živjelo oko 6.500 Roma. U toku rata u Bijeljini je ostalo svega 40-ak porodica. Do sada se na područje ove opštine vratilo oko 1.500 Roma. Stopa nezaposlenost među njima je skoro 100%, a problem je veliki broj nepismenih svih uzrasta. Kao uzroci, pominju se brojni faktori među kojima i siromaštvo, društvena marginalizacija i osobena kultura. 

Pošto se krug siromaštva i marginalizacije Roma mogu prekinuti samo obrazovanjem, suedost Centar Bijeljina je početkom jula, uz veliku podršku UNHCR kancelarije u Bijeljini, započeo sa implementacijom  projekta „Ljetnja škola za romsku djecu“, koja je mlađoj djeci služila kao priprema za upis u redovnu školu, a starijim polaznicima kao kurs opismenjavanja. 

Ljetna škola je počela sa radom 8. jula i trajala je do 30. avgusta. U početku je planirano da projekat obuhvati 50-oro djece, ali, na naše iznenađenje i radost, broj zainteresovane djece je značajno premašio planirani broj. Uz pomoć dva učitelja i dva asistenta, Roma, koji su angažovani na projektu, djeca su,  podijeljena u tri grupe, četiri puta sedmično pohađala nastavu, koja je sadržavala osnove matematike, srpskog jezika, kao i instrukcije o osnovnim principima ponašanja učenika u školi.

Želeći da što više djece i nakon ove ljetnje škole nastavi pohađati redovnu školu, organizovan je i roditeljski sastanak, kome su prisustvovali predstavnici Opštine Bijeljina, Centar javne bezbjednosti Bijeljina, UNHCR, Mercy Corps, OSCE i Republički inspektor za prosvjetu za opštinu Bijeljina, koji su obezbijedili sve neophodne informacije o upisu djece u redovnu školu. Da se sve ne bi svelo na učenje, organizovali smo i dva jednodnevna izleta u okolinu Bijeljine. Za tu priliku UNHCR je obezbijedio prevoz autobusom, a ljubazni domaćini iz Suvog Polja su nam stavili na raspolaganje školska igrališta kao i školsku salu. Dan je bio ispunjen sportskim i kreativnim aktivnostima i igrom.

Ako se ima u vidu činjenica da tek nekolicina romske djece pohađa redovnu školu, smatramo da je postignut veliki uspjeh time što je 70-oro djece starosti od 7-15 godina, od ukupno 86-oro djece koliko ih je bilo prvih sedmica, uspješno i završilo ljetnu školu. 

Dosadašnje aktivnosti su privukle veliku pažnju javnosti, tako da su priloge o našoj maloj ljetnoj školi emitovali brojni predstavnici medija (RTRS; PBS; PAN radio,... ).

Pored nesebičnog angažovanja UNHCR kancelarije u Bijeljini, veliku pomoć u organizovanju ove aktivnosti smo dobili od Guenter Grass fondacije iz Njemačke, Njemačke ambasade u Sarajevu, Centra za obrazovne inicijative u Sarajevu, grupe humanista iz Njemačke, a kancelarija OSCE u Bijeljini je pružila neophodnu tehničku podršku.

Za djecu, koja se uključe u redovnu nastavu, suedost Centar Bijeljina od septembra planira nove aktivnosti, koje bi imale za cilj lakšu integraciju djece u školski sistem. Naime, rad bi se sastojao od pružanja dodatne pomoći djeci u savladavanju školskog gradiva.

POSMATRANJE IZBORA

Kako je jedan od glavnih ciljeva našeg projekta unapređenje demokratije, a kako su izbori najvažniji instrument demokratije, odlučili smo da na predstojećim izborima prisustvujemo kao neovisni, građanski posmatrači. 

Centri civilnih inicijativa (CCI) i mreža nevladinih organizacija OKO i ove godine organizuju građansko posmatranje izbora. Građanski posmatrači trebaju dodatno osigurati transparentnost izbornog procesa i tako povećati povjerenje glasača kako u same izbore, tako i u legitimnost rezultata izbora. Prisustvo građanskih posmatrača-volontera na izbornim mjestima u oba entiteta BiH je sada još i značajnije obzirom da od ove godine odgovornost za proces organizovanja izbora u BiH je u potpunosti na institucijama BiH.

Stoga su se, naši südost-Centri, ali i PONS, priključili mreži OKO, da u oktobarskim izborima nadziru zakonitost odvijanja izbora u Tesliću, Bijeljini i Odžaku. Ovo smatramo kao važan zadatak svakog pojedinca u izgradnji civilnog društva.

PROMATRAČKA GRUPA – ODŽAK

Promatračka grupa je grupa građana, koja u budućnosti želi izgraditi sponu između općinskih vlasti i građana. Šta to znači? Promatračka grupa treba izbliza da prati rad i provedbe odluka općinskog vijeća. Osim toga, treba da obezbijedi bolji protok informacija između vlasti i građanstva, i poboljša transparentnost odluka općinskih vijeća. 

Grupa broji 12 aktivnih članova i sastoji se od predstavnika nevladinih organizacija i drugih zainteresovanih građana.

Naš centar u Odžaku je član ove inicijative. Po potrebi pružamo promatračkoj grupi logističku podršku u vidu korištenja prostora, telefona, interneta i informacija.

Radi regulisanja suradnje, potpisan je  «Memorandum o razumijevanju» između promatračke grupe i općinskih vlasti, u kojem se općinske vlasti obavezuju da će omogućiti pristup svim traženim informacijama, što će bitno olakšati rad promatračke grupe. S tim u vezi, od strane OSCE-a Orašje, koji nam i osim toga pružaju veliku podršku, organizovana su dva seminara na teme: «Zakon o dostupnosti informacija» i «Nevladin sektor». 

U budućnosti će se promatračka grupa potruditi da privuče još veći broj građana, koji žele da aktivno učestvuju u rješavanju problema lokalne zajednice. Također se planira registracija promatračke grupe, kao pravnog subjekta. Tada će posmatračka grupa imati sve preduslove da, zajedno sa vlastima krene u efikasnije rješavanje gorućih problema u Odžaku. 

Posjeta dječijem filmskom festivalu u Sarajevu

Filmski festival u Sarajevu je tokom vremena postao poznat i cijenjen i van granica BiH. Međutim, manje je poznato da se u okviru njega održava i Dječiji filmski festival, na koji se pozivaju djeca iz cijele Bosne i Hercegovine, da gledaju neke od najpopularnijih dječijih filmova iz cijelog svijeta. 

Od strane organizatora smo pozvani da, u jako kratkom roku, skupimo grupe djece, što smo mi sa zadovoljstvom prihvatili. Nije nam bilo teško da, zajedno sa NVO-Forumima u Odžaku, Tesliću i Novom Gradu/Bosanskom Novom, nađemo dovoljno zainteresovane djece. Dogovoreno je da bude 50-oro djece, ali bilo ih je mnogo više, koji su htjeli ići s nama...

Iako je put bio dug i naporan, jer smo se vraćali istog dana, putovanje je uz pjesmu i šalu brzo prošlo. Organizatori su nas jako lijepo dočekali u Sarajevu. Djeca su čak dobila i male poklone: bedževe, majice, postere… Nakon filmova, koje smo odgledali zajedno sa djecom iz svih krajeva BiH, bilo je vremena i za malu šetnju gradom.

Za mnoge od njih, ovo je bio prvi put da napuste svoj entitet, a za neke od njih čak i da odu negdje van svog rodnog grada. Tog putovanja će se još dugo sjećati.

Posjeta Foruma NVOa Bosanski Novi/Novi Grad nevladinim organizacijama u Bosanskoj Krupi

Nakon dugih priprema, konačno nam je uspjelo upriličiti prvi zvaničan susret Foruma NVOa Bosanski Novi/Novi Grad u Republici Srpskoj i NVOa iz susjednog grada - Bosanske Krupe u Federaciji. Članice Foruma iz Bosanskog Novog/Novog Grada (predstavnici organizacija LIRA, Westpoint i südost) su posjetile svoje kolege u Krupi. Dočekali su ih predstavnici „Zelenih“, Feniksa, kao i Likovne kolonije Krušnica, u svom nedavno renoviranom Domu kulture.
Nakon što smo se međusobno malo bolje upoznali, zajednički smo razmislili o budućoj saradnji. S obzirom da rijeka Una protiče kroz obje opštine, složili smo se da ona može biti predmetom naših zajedničkih aktivnosti. Osim toga, zalagaćemo se za obnavljanje ratom pokidanih veza između grupa umjetnika iz ova dva mjesta. O tome se konkretnije diskutovalo tokom drugog susreta, organizovanog ovog puta u Novom Gradu/Bosanskom Novom, koji je vrlo brzo uslijedio.

Tokom ove posjete upućen je i konkretan poziv trojici mladih umjetnika iz Bosanskog Novog/Novog Grada da sredinom avgusta gostuju na sedmodnevnoj međunarodnoj likovnoj koloniji u Bosanskoj Krupi. Tu su učestvovali u radionicama, upoznali svoje kolege – umjetnike, sa kojima su razmjenili iskustva i ostvarili bliske kontakte, tako da će u tom događaju učestvovati i slijedeće godine.  

PONS

PONS – organizacija koju smo mi osnovali – je u međuvremenu zvanično registrovana i od 1. septembra počinje sprovođenje svog vlastitog projekta. 

PONS je neovisna organizacija, ali je u isto vrijeme i u bliskoj vezi sa suedostom. Naš cilj je da, u BiH i opštinama u kojima radimo, bolje osposobimo već uspostavljene Centre, koji ne bi bili ovisni o većim suedost-ovim projektima, nego bi bar neke od svojih aktivnosti mogli nastaviti dalje sprovoditi u okviru PONSa, oslanjajući se na svoje vlastite snage.  I naravno, PONS treba razvijati svoje vlastite ideje i projekte.

Projekat, podržan od strane Rosa-Luxemburg-Fondacije, je fokusiran na četiri para srednjih škola, iz „naše“ četiri opštine i iz susjednih opština s druge strane entitetske granice: Bijeljina – Tuzla, Teslić – Tešanj, Odžak – Modriča, Novi Grad/Bosanski Novi – Bosanska Krupa.  

U prvoj fazi projekat predviđa dodatno obučavanje nastavnika i direktora u oblasti školskog menaždmenta. U narednoj fazi će se inicirati osnivanje školskih savjeta u svim školama, u kojima će učenici, roditelji i nastavnici raditi na iznalaženju mogućih načina rješavanja problema i njihovoj primjeni, a s ciljem poboljšanja uslova rada u školama.  Poseban akcent će biti na poticanju saradnje između škola iz oba entiteta. 

